
ABSTRAK 

 

Kajian ini bertujuan mengkaji kesan pelaksanaan aktiviti pergerakan kreatif dalam 
meningkatkan kemahiran sosial kanak-kanak Tabika KEMAS dengan mengenalpasti 
masalah kemahiran sosial, jenis aktiviti pergerakan kreatif yang akan dilaksanakan, dan 
kesannya terhadap kemahiran sosial kanak-kanak. Kajian ini melibatkan tiga fasa, di mana 
fasa pertama ialah memilih dan membuat perancangan aktiviti, sementara fasa kedua ialah 
pelaksanaan aktiviti. Fasa ketiga ialah menilai kesan aktiviti yang telah dipilih terhadap 
kanak-kanak. Kajian ini menggunakan Teori Pemodelan Albert Bandura dan Teori Ekologi 
Urie Bronfrenbrenner. Pendekatan kualitatif dengan rekabentuk kajian kes telah digunakan 
dalam kajian ini dengan melibatkan empat orang kanak-kanak tabika dan dua orang guru 
di Tabika KEMAS Siber, Puchong, Selangor. Sementara itu, tiga jenis instrumen kajian 
digunakan iaitu rekod berterusan, senarai semak kemahiran sosial, dan soalan temubual. 
Data pemerhatian, temubual, dan dokumen rasmi dianalisis secara manual oleh penyelidik. 
Dapatan kajian mendapati bahawa aktiviti pergerakan kreatif berkesan dalam membantu 
meningkatkan kemahiran sosial kanak-kanak dalam bilik darjah. Kajian ini merumuskan 
bahawa pelaksanaan aktiviti pergerakan kreatif melalui muzik, tarian, dan drama dapat 
membantu meningkatkan kemahiran sosial kanak-kanak tabika seperti berkongsi, empati, 
keterlibatan, kepimpinan, penyelesaian masalah, komunikasi, dan kerjasama. Implikasi 
kajian menunjukkan penggunaan aktiviti pergerakan kreatif adalah sesuai diaplikasikan 
dalam proses pengajaran dan pembelajaran dalam menerapkan kesan yang positif dalam 
perkembangan kemahiran sosial kanak-kanak. Kajian ini mendatangkan manfaat kepada 
banyak pihak terutamanya kanak-kanak, sekaligus memberi input tambahan dan idea 
kepada guru untuk terus melaksanakan aktiviti pergerakan kreatif dan menyediakan 
pengalaman pembelajaran yang bermakna kepada kanak-kanak ini. 

EFFECT OF IMPLEMENTATION OF CREATIVE MOVEMENT ACTIVITIES 
ON THE SOCIAL SKILLS OF TABIKA KEMAS CHILDREN 

 
 

ABSTRACT 

 
The purpose of this research is to investigate the effect of creative movement activities in 
increasing the social skills of pupils in Tabika KEMAS by identifying social skills 
problems in children and the types of creative movement that will be carried out, as well 
as its effects to the children's social skills. This work comprises three phases, wherein the 
first phase involves selecting and planning the activity, while the second phase is the 
implementation of the activity. The third phase is the feedback gained from the pupils based 
on the activity chosen. This study uses Albert Bandura’s Modeling Theory and Urie 
Bronfrenbrenner’s Ecological Theory. Qualitative approach and case study were used in 
this research, involving four pupils and two teachers of Tabika KEMAS Siber in Puchong, 
Selangor. Meanwhile, this research utilized three instruments, which are continuous record, 
social skills checklist, and interview questions. The observation, interview, and official 
document data were manually analyzed by the researcher. The result of the research 
showed that the creative movement activity is effective in enhancing the social skills of the 
pupils in the classroom. This study concludes that the implementation of creative 
movement activities through music, dance, and drama can assist in improving the social 
skills of kindergartener, such as skills of sharing, empathy, engagement, leadership, 
problem solving, communication, and collaboration. Implications of the study show that 
the adoption of creative movement activities is suitable for teaching and learning process 
in providing positive effects for the development of the children's social skills. This study 
benefits many parties, especially the children, while providing additional input and ideas 
to teachers to continue implementing creative movement activities, thereby providing 
meaningful learning experiences to these children. 

BAB 1 

 

 

 

 

PENGENALAN 

 

 

 

 

1.1 Pendahuluan 

 

Pergerakan kreatif merupakan satu bentuk aktiviti yang menggabungkan gerakan-gerakan 

fizikal anggota badan secara menyeluruh dan dilakukan secara kreatif iaitu meliputi aktiviti 

gerak tari bertujuan untuk membantu kanak-kanak menyelesaikan masalah dan 

meningkatkan kemahiran sosial kanak-kanak. Perkembangan kemahiran sosial merupakan 

proses mental dan tingkah laku yang mendorong seseorang dalam menyesuaikan diri 

dengan persekiran (Hasnida, 2015). Kemahiran sosial merujuk kepada kebolehan kanak-

kanak menjalin persahabatan, bekerjasama, saling membantu, bertolak – ansur, bersabar, 

empati, mendengar dengan baik, melibatkan diri dengan rakan, komunikasi positif, 

mendengar mengikut arahan dan melakukan perkara yang diharap oleh orang 

dewasa(Abdul et al, 2019). Melalui aktiviti pergerakan kreatif, kanak-kanak didedahkan 

dan di beri peluang dalam meneroka persekitaran, memahami dunia sebenar, meluah dan 

mendengar pendapat orang lain. Melalui pengalaman sosial, kanak-kanak dengan mudah 

menyesuaikan diri dengan persekitaran sekolah dan penyesuaian akademik, meningkatkan 

hubungan kesihatan dan penyesuaian dalam situasi yang mencabar.Dalam memupuk 

kemahiran sosial kanak-kanak, pergerakan kreatif merupakan salah satu cara yang sesuai 

dan tidak membebankan minda kanak-kanak malahan memberikan suasana yang 

menyeronokkan kepada mereka ketika melakukan sesuatu aktiviti. 

 

 

1.2 Latar Belakang Kajian 

 

Di Malaysia, kepentingan perkembangan daya kreatif dalam pendidikan awal kanak-kanak 

jelas ternyata dalam Kurikulum Standard Prasekolah Kebangsaan (KSPK). Matlamat 

dalam pembinaan kurikulum pendidikan awal kanak-kanak adalan berfokus kepada 

kemenjadian murid yang seimbang dan holistik sepeti yang termaktub dalam Pelan 

Pembangunan Pendidikan Malaysia (PPPM) 2013-2025 (Kementerian Pendidikan 

Malaysia, 2017). Pelbagai modul disediakan untuk menjadi rujukan kepada guru 

prasekolah untuk persediaan pengajaran yang effektif dan berkesan, tetapi terdapat kajian 

yang dijalankan mendapati guru tidak bersedia dan tidak mempunyai pengetahuan yang 

luas dalam melaksana pengajaran aktiviti kreatif seperti yang dicadangkan.(Jamariah & 

Mahani, 2017). Kebanyakan guru sangat menekankan pembelajaran 4M iaitu membaca, 

mengira, menulis dan menaakul hingga mengetepikan kepentingan kemahiran sosial 

kanak-kanak semata-mata mahu merealisasikan harapan ibubapa dan sekolah. 

Permasalahan timbul apabila kanak-kanak sekarang memiliki intelek yang tinggi tetapi 

rendah dari segi kemahiran sosial. 

 

Kurikulum yang berorientasikan bermain jauh lebih baik dari berasaskan akademik. 

Mentaliti ibubapa di Malaysia, sangat menekankan kurikulum berasaskan akademik. 

Kurikulum berasaskan akademik menyebabkan kanak-kanak kurang kreatif dan 

mempunyai sikap negatif terhadap sekolah. Kanak-kanak prasekolah perlu memahami cara 

bersosial dengan rakan sebaya. Kanak-kanak mempelajari kemahiran sosial apabila diberi 

peluang oleh ibubapa, penjaga, guru dan rakan (Maryam Maleki, 2019).  

 

Menurut hasil kajian oleh Szumki et al (2017), kebanyakan kanak-kanak 

mempunyai tahap kemahiran sosial yang rendah dari segi kerjasama dan kawalan diri. 

Kekangan ini perlu diatasi kerana ia memberi impak kepada fungsi seseorang dalam 

kehidupan. Kemahiran sosial kanak-kanak bukan hanya memberi kesan kepada 

interpersonal kanak-kanak tetapi juga mempengaruhi pencapaian akademik. Tahap 

kemahiran sosial yang rendah akan mengakibatkan kanak-kanak melewati waktu dengan 

rasa kesepian seperti kurang kawan, dibuli atau dipulaukan rakan sebaya. Kemahiran sosial 

dapat ditingkatkan melalui aktiviti bermain. Aktiviti pergerakan kreatif secara 

keseluruhannya menggunakan kaedah bermain bertujuan untuk meningkatkan 

perkembangan sosial, kognitif dan bahasa ke tahap yang maksimum (Peng & Mohd Fikri, 

2020). Dalam penggunaan aktiviti gerak kreatif,kanak-kanak perlu dibimbing oleh orang 

dewasa supaya mereka dapat mempraktikkan kemahiran sosial dan diberi peluang untuk 

perkembangan selanjutnya. Dengan cara ini, kanak-kanak akan dapat bersosial, 

berkelakuan dengan cara yang boleh diterima secara sosial dan belajar bertanggungjawab. 

  

 Pendidikan di Malaysia banyak memperlihatkan kualiti pembelajaran melalui 

keputusan peperiksaan. Sewajarnya penilaian yang dibuat perlu dijadikan panduan untuk 

membina atau merancang kaedah pedagogi yang lebih efektif untuk memotivasikan kanak-

kanak untuk belajar dengan gembira dan mencapai kejayaan yang lebih bersifat holistik 

(Eda Gurbuz & Binaz Kiran, 2018). Gerak kreatif merupakan unsur yang paling tepat, perlu 

diterapkan dalam aktiviti pembelajaran untuk menarik minat dan mendapatkan fokus 

pembelajaran kanak-kanak.   

  

Persekitaran dan budaya sekolah juga merupakan aspek penting dalam usaha 

meningkatkan perkembangan kemahiran sosial kanak-kanak di bilik darjah. Pengurusan 

aktiviti pengajaran dan pembelajaran, dan budaya sekolah mampu merangsang kreativiti 

dan tahap sosialisasi kanak-kanak. Selain itu, pengurusan bilik darjah juga perlu ditekankan 

supaya proses pembelajaran di bilik darjah berjalan lancar. Guru sebagai pengurus bilik 

darjah berperanan sebagai perancang, pengelola, pengarah dan pengawal. Guru 

bertanggungjawab menyediakan persekitaran fizikal bilik darjah yang efektif bagi 

membantu perkembangan sosial kanak-kanak dalam pembelajaran. Oleh itu, penekanan 

terhadap aktiviti yang kreatif dalam bilik darjah perlu menjadi amalan guru-guru di sekolah 

agar dapat meningkatkan motivasi kanak-kanak. Permasalahan guru kurang kreatif perlu 

ditangani, untuk mendapatkan suasana pembelajaran yang membina. 

1.3 Pernyataan Masalah 

 

Kajian ini berfokus kepada pemerhatian guru dalam mengesahkan keberkesanan 

Pelaksanaan Aktiviti Gerak Kreatif dalam memperkembang kemahiran sosial kanak-

kanak. Modul ini tercetus apabila dapatan dari pemantauan luar ke premis tabika 

menyatakan kanak-kanak Tabika Kemas kebanyakan kurang memberi respon terhadap 

orang luar atas faktor malu dan kurang berkeyakinan. Situasi ini memperlihat beberapa 

permasalahan iaitu: 

 

1. Permasalahan yang pertama ialah melibatkan tahap penguasaan kemahiran sosial 

kanak-kanak yang rendah walaupun mereka mempunyai tahap intelek yang tinggi. 

Kanak-kanak lebih selesa untuk bersifat patuh pada arahan dan tidak menunjukkan 

kreativiti kerana terhad dengan kawalan kelas yang ditentukan oleh guru atau 

keadaan dirumah. 

 

2. Masalah kedua ialah melibatkan amalan pengajaran guru KEMAS yang kurang 

mempraktikkan aktiviti pergerakan kreatif dalam sesi pengajaran dan pembelajaran 

atas alasan kurang berkemahiran, tidak berkeyakinan dan tidak mempunyai idea 

dalam melaksanakan aktiviti tersebut. Sesi pembelajaran masih bersifat 

konvensional dan kurang menarik. 

 

3. Masalah ketiga ialah persekitaran pembelajaran yang kurang merangsang dan tidak 

menggalakkan kanak-kanak untuk pembelajaran gerak kreatif samada di tabika 

atau rumah. Kekangan ini membataskan perkembangan kanak-kanak dari aspek 

kemahiran sosial kerana sering terganggu dengan keadaan persekitaran. 

  

Pendedahan yang maksima kepada kanak-kanak dalam meneroka persekitaran dan 

membina pengalaman dalam sudut pergerakan kreatif amat penting kepada kanak-kanak. 

Ia dapat menghindar perasaan kegagalan dan memperbaiki tahap keyakinan mereka dan 

menghargai setiap peluang yang ada untuk memperlihat bakat mereka. Penggunaan 

pergerakan kreatif akan membantu guru melihat bagaimana kanak-kanak berfikir untuk 

meluah idea dan perasaan mereka dalam meneroka tentang diri dan persekitaran mereka. 

Guru juga akan mendapat idea bagaimana memanipulasi situasi untuk menggali dengan 

lebih dalam kelebihan kanak-kanak berasaskan minda, badan dan semangat mereka. 

 

 

1.4 Objektif Kajian 

 

Berdasarkan tujuan kajian, secara khususnya objektif kajian adalah seperti berikut:  

 

1. Mengenalpasti masalah kemahiran sosial dalam kalangan kanak-kanak. 

2. Mengenalpasti jenis aktiviti gerak kreatif untuk membantu kemahiran sosial kanak-

kanak. 

3. Mengenalpasti kesan pelaksanaan aktiviti gerak kreatif untuk membantu kemahiran 

sosial kanak-kanak. 

1.5 Persoalan Kajian 

 

Berdasarkan objektif kajian, tiga persoalan kajian telah dibentuk. Persoalan kajian ini 

adalah seperti berikut: 

 

1. Apakah masalah kemahiran sosial dalam kalangan kanak-kanak? 

2. Apakah jenis aktiviti gerak kreatif untuk membantu kemahiran sosial kanak-kanak? 

3. Sejauh mana pelaksanaan aktiviti gerak kreatif dapat membantu kemahiran social 

kanak-kanak? 

 

 

1.6  Kerangka Konseptual 

 

Kerangka konsep merupakan satu bentuk kerangka yang menerangkan bentuk kajian, arah 

tuju kajian, format kajian dan peringkat dalam kajian secara ringkas. Bagi Pengkajian ini, 

Pengkaji telah membina sendiri kerangka konsep ini dan bertepatan dengan apa yang 

dinyatakan oleh Kamarul Azmi Jasmi (2012) bahawa, kerangka konsep boleh dibentuk 

berasaskan kepada mana-mana teori yang sudah sedia ada atau dibentuk sendiri. Kajian ini 

bermula dengan pengesanan masalah kemahiran sosial kanak-kanak dalam tabika Kemas. 

Antara masalah yang dikenal pasti ialah sukar berkongsi peralatan, empati, keterlibatan, 

kepimpinan, menyelesaikan masalah, berkomunikasi dan bekerjasama. 

Rajah 1.1.  Kerangka Konseptual 

 

1.7 Kepentingan Kajian 

 

Kajian ini penting untuk melihat keberkesanan penggunaan pergerakan kreatif dalam 

memperkembang kemahiran sosial kanak-kanak Tabika Kemas Siber. Kajian ini memberi 

manfaat kepada pelbagai pihak terutamanya golongan yang terlibat dalam pendidikan awal 

kanak-kanak bagi membantu meningkatkan kemahiran sosial kanak-kanak untuk 

mencorak kejayaan secara holistik. Kepentingan kajian bagi pihak yang terlibat ialah: 

 

 

 

Pengesanan masalah Kemahiran Sosial Kanak-Kanak Tabika Kemas 

Masalah Kemahiran sosial yang dikenalpasti 
 Berkongsi 
 Empati 
 Keterlibatan 
 Kepimpinan 
 Menyelesaikan masalah 
 Berkomunikasi 
 berkerjasama 

Pelaksanaan aktiviti gerak kreatif dijalankan 

Perkembangan kemahiran sosial kanak-kanak tabika kemas kesan dari aktiviti gerak kreatif  

Pemilihan aktiviti gerak kreatif (AGK) 

1.7.1 Guru-guru Prasekolah 

 

Dapatan kajian membantu guru mencari penyelesaian dalam mengatasi permasalahan 

kemahiran sosial kanak-kanak melalui aktiviti yang menyeronokkan. Memberi ilham 

kepada guru untuk merancang slot pengajaran yang menarik minat dan dapat mengembang 

kemahiran yang disasarkan. Masalah guru ialah tiada pengetahuan dan kemahiran yang 

mendalam tentang gerak kreatif menyebabkan unsur gerak kreatif jarang digunakan 

(Jamariah & Mahani, 2017). 

 

 

1.7.2 Bidang Prasekolah 

 

Kajian ini akan memberi satu penemuan baru dimana gerak kreatif akan dijadikan medium 

utama dalam aktiviti pembelajaran bagi menghasilkan pembelajaran yang lebih bermakna 

dan membina kanak-kanak yang lebih berketrampilan dan meletakkan perkembangan 

kognitif kanak-kanak selari dengan kemahiran sosial mereka. Selain itu, kajian ini dapat 

menghasilkan instrumen baru yang sah dan sesuai sebagai panduan oleh pengkaji lain yang 

ingin membuat kajian bagi topik yang berkaitan. 

1.8 Batasan Kajian 

 

Kajian ini terhad kepada beberapa aspek berikut; 

 

1. Kajian ini bertujuan mengkaji kesan pelaksanaan aktiviti gerak kreatif dalam 

mengembang kemahiran sosial kanak-kanak. Kajian kes ini terhad kepada 

kemahiran kanak-kanak dalam berkongsi, memahami perasaan orang lain, 

keterlibatan dalam aktiviti, sikap kepimpinan, menyelesai masalah, berkomunikasi 

dan bekerjasama. 

2. Sampel kajian hanya melibatkan empat orang kanak-kanak berusia enam tahun dan 

dua orang guru sebagai responden dalam Tabika Kemas Siber, Puchong. 

3. Kajian ini menggunakan instrumen senarai semak, rekod berterusan dan temubual. 

Ketepatan kajian bergantung kepada kejujuran responden memberi jawapan 

terhadap pernyataan yang dikemukakan dalam soalan selidik tersebut. 

 

 

1.9 Definisi  Operasional 

 

1.9.1 Gerak Kreatif 

 

Menurut Carl Alleyne (2017), pergerakan kreatif merujuk kepada amalan yang 

menggunakan pergerakan, muzik, masa dan ruang secara kreatif. Di Boston Mobile Dance 

Studio, bergerak secara kreatif dan bagaimana tarian bermanfaat untuk sesiapa sahaja. 

Pengkajian dan sains telah menunjukkan kepada kami bagaimana pergerakan kreatif 

bermanfaat dalam semua bidang pembangunan termasuk pembangunan anak yang sihat 

merangkumi perkembangan sosial , emosi, fizikal, motor dan intelektual. Pergerakan 

kreatif dilihat sebagai interpretasi minda, perasaan serta tanggapan idea yang dilahirkan 

secara simbolik melalui pergerakan. Ia memberi penekanan kepada empat elemen asas, 

iaitu tubuh badan, ruang, masa dan daya yang merupakan asas pergerakan untuk 

membolehkan kanak-kanak berkomunikasi di samping meningkatkan potensi seperti 

kebebasan menyatakan perasaan melalui pergerakan, ritma dan kreativiti. Dalam kajian ini, 

gerak kreatif merujuk kepada tiga jenis aktiviti iaitu drama, muzik dan tarian. Pembelajaran 

menggunakan gerak kreatif merupakan laluan kepada kanak-kanak untuk membesar secara 

holistik. Senario hari ini, penggunaan elemen pergerakan kreatif amat minima dalam 

pembelajaran kerana guru lebih menekankan aspek pembacaan dan pencapaian kognitif.  

 

 

1.9.2 Kemahiran Sosial 

 

Rusmayadi & Herman (2019) mentakrifkan kemahiran sosial adalah satu proses 

komunikasi, dimana seseorang mempunyai keupayaan untuk menghasilkan tingkahlaku 

atau respon yang sesuai secara lisan atau bukan secara lisan dalam proses berinteraksi tanpa 

menyakitkan perasaan orang lain. Perkongsian pengalaman ibubapa dan guru pastinya 

memberi impak yang positif dalam meningkatkan kemahiran sosial kanak-kanak. Konsep 

cerminan diri akan membantu kanak-kanak mencapai kejayaan, lebih bermotivasi dan 

memiliki mental yang sihat. Dalam kajian ini, masalah kemahiran sosial merujuk kepada 



12 
 

tujuh jenis iaitu berkongsi, empati, keterlibatan, kepimpinan, menyelesaikan masalah, 

berkomunikasi dan bekerjasama. Pengalaman dan pendedahan awal berkaitan dengan 

proses sosialisasi akan memberikan keyakinan kepada kanak-kanak dan ianya akan 

menjadi bekalan untuk berkembang dengan positif pada semua peringkat usia dalam 

mengatasi masalah kemahiran sosial. 

 

 

1.9.3 Aktiviti Gerak Kreatif 

 

Eleni Tsompoki (2019) menyatakan pergerakan kreatif tidak dilaksanakan berdasarkan 

peraturan atau pilihan yang salah. Kanak-kanak dirangsang dan mereka meneroka aktiviti 

mengikut pemahaman dan cara mereka yang unik. Aktiviti gerak kreatif merupakan satu 

garis panduan untuk guru-guru menyediakan aktiviti berasaskan pergerakan kreatif. Modul 

ini dibangunkan untuk membantu kanak-kanak membina kemahiran sosial. Kejayaan 

modul ini berdasarkan perubahan dan perkembangan kanak-kanak bukan sahaja dari aspek 

pembelajaran tetapi juga dalam aspek sosial. 

 

 

1.9.4 Penglibatan Kanak-kanak 

 

Menurut Zaleha Damanhuri (2017), penglibatan kanak-kanak ditakrifkan sebagai 

tingkahlaku yang memerlukan kanak-kanak terlibat dalam satu aktiviti. Penglibatan kanak-

kanak dalam aktiviti akan menghubungkan antara kognitif, tingkahlaku dan emosi. Kanak-



13 
 

kanak dalam kajian ini merujuk kepada kanak-kanak berumur enam tahun yang belajar di 

Tabika Kemas Siber. Semakin banyak aktiviti, bahan dan kepelbagaian metod 

pembelajaran dilaksanakan, semakin aktif penglibatan kanak-kanak (Mirzeoglu et al, 

2017). Penglibatan yang aktif dari kanak-kanak menunjukkan tahap kemahiran sosial 

mereka berkembang dengan baik. Interaksi aktif antara kanak-kanak, guru dan persekitaran 

membuktikan kemahiran sosial mereka dipupuk dan berkembang secara seimbang dalam 

persekitaran yang berbeza samada disekolah, dirumah atau kawasan yang baru mereka 

kenali. Sokongan dan motivasi yang diperolehi meningkatkan tahap perkembangan mereka 

secara positif. 

 

 

1.10 Rumusan 

 

Secara keseluruhan Bab 1 membincangkan latar belakang kajian berkaitan kesan 

pelaksanaan gerak kreatif kepada perkembangan kemahiran sosial kanak-kanak di Tabika 

Kemas. Objektif kajian dan persoalan kajian dinyatakan dan empat persoalan kajian 

dikemukakan bagi menentukan metodologi kajian yang akan dijalankan. Kerangka 

konseptual dilakar bagi menentukan pembolehubah yang akan digunakan dan beberapa 

istilah kajian didefinisikan bagi mengelak kekeliruan kepada pembaca. 

  




